
Uchchishtaganapati Puja Paddhati

ఉచ్ఛిష్టగణపతిపూజాపద్ధతిః 

శ్రీగణేశాయ  నమః ।
అథ శ్రీమదుచ్ఛిష్టగణపతిపూజాపద్ధతిః    ।
తత్రాదౌ  పూర్వకృత్యమ్ ॥
పురశ్చరణాత్ప్రాక్తృతీయాదివసే  క్షౌరాదికం విధాయ తతః
ప్రాయశ్చిత్తాఙ్గభూతవిష్ణు   పూజాం విష్ణుతర్పణం  విష్ణుశ్రాద్ధం    హోమం
చాన్ద్రాయణాది  వ్రతం  చ కుర్యాత్ ।
వ్రతాశక్తౌ  గోదానం ద్రవ్యదానం  చ కుర్యాత్ ।
యది సర్వకర్మాశక్తస్తతః  ప్రాయస్చిత్తాఙ్గభూతపఞ్చగవ్యప్రాశనం    కుర్యాత్ ।
తత్ర మన్త్రః  ।
“యత్త్వగస్థిగతం  పాపం దేహే తిష్ఠతి  మామకే ।
ప్రాశనాత్పఞ్చగవ్యస్య  దహత్యగ్నిరివేన్ధనమ్  ॥ ౧॥”

ఇతి పఠిత్వా ప్రణవేన  పఞ్చగవ్యం పిబేత్ ।
తద్దినే  ఉపవాసం కృత్వా అశక్తశ్చేత్పయఃపానం హవిష్యాన్నే
నైకభక్తవ్రతం    కృత్వా తతః పురశ్చరణాత్పూర్వదినే
స్వదేహశుద్ధ్యర్థం   పురశ్చరణాధికారప్రాప్త్యర్థం    చాయుతగాయత్రీజపం
కుర్యాత్ ॥
తద్యథా ।
దేశకాలౌ సఙ్కీర్త్యజ్ఞాతాజ్ఞాతపాపక్షయార్థం  
కరిష్యమాణోచ్ఛిష్టగణేశపురశ్చరణాధికారార్థమముకమన్త్రేణ  
సిద్ధ్యర్థం   చ గాయత్ర్యయుతజపమహం  కరిష్యే ఇతి సఙ్కల్ప్య
గాయత్ర్యయుతం  జపేత్ ।
తతః గాయత్ర్యా  ఆచార్య్యఋషిం విశ్వామిత్రం  తర్పయామి ౧
గాయత్రీఛన్దస్తర్పయామి    ౨ సవితారం దేవతాం తర్పయామి ౩ ఇతి తర్పణం
కృత్వా తతోస్యాం రాత్రౌ దేవతోపాస్తిం శుభాశుభస్వప్నం విచారయేత్ ॥
తద్యథా ।

స్నానాదికం కృత్వా హరిపాదామ్బుజం స్మృత్వా కుశాసనాదిశయ్యాయాంయథాసుఖం
స్థిత్వా  వృషభధ్వజం ప్రార్థయేత్   ॥
తత్ర మన్త్రః  ఓం “భగవన్దేవదేవేశ  శూలభృద్వృషవాహన ।
ఇష్టానిష్టం   సమాచశ్వ మమ సుప్తస్య శాశ్వత ॥ ౧॥
ఓం నమోఽజాయ త్రినేత్రాయ   పిఙ్గలాయ  మహాత్మనే ।
వామాయ విశ్వరూపాయ స్వప్నాధిపతయే నమః ॥౨॥
స్వప్నే కథయ మే తథ్యం సర్వకార్యేష్వశేషతః ।
క్రియాసిద్ధిం   విధాస్యామి త్వత్ప్రసాదాన్మహేశ్వర ॥ ౩॥”

ఇతి మన్త్రేణాష్టోత్తరశతవారం    శివం ప్రార్థ్య   నిద్రాం  కుర్యాత్ ॥
తతః స్వప్నం దృష్టం  నిశి ప్రాతర్గురవే   వినివేదయేత్ ।
అథవా స్వయం స్వప్నం విచారయేత్ ।
ఇతి పూర్వకృత్యమ్ ।
తతశ్చన్ద్రతారాదిబలాన్వితే  సుముహూర్తే వివిక్తే  దేశేజపస్థానం  ప్రకల్ప్య
పురశ్చరణదివసే బ్రాహ్మే  ముహూర్తే చోత్థాయ  ప్రాతఃస్మరణం  కుర్యాత్ ॥

గణేశాప్రాతఃస్మరణమ్
అథ గణేశాప్రాతఃస్మరణమ్  ।
“ఓం ప్రాతః  స్మరామి గణనాథమనాథబన్ధుం  సిన్దూరపూర్ణపరిశోభితగణ్డయుగ్మమ్    ।
ఉద్దణ్డవిఘ్నపరిఖణ్డనచణ్డదణ్డమాఖణ్డలాదిసురనాయకవృన్దవన్ధ్యమ్         ॥ ౧॥
ప్రాతర్నమామి  చతురాననవన్ద్యమానమిచ్ఛానుకూలమఖిలం  చ వరం దదానమ్ ।
తం తున్దిలం  ద్విరసనాధిపయజ్ఞసూత్రం   పుత్రం  విలాసచతురం శివ్యోః శివాయ ॥౨॥
ప్రాతర్భజామ్యభయదం  ఖలుభక్తశోకదావానలం గణవిభుం వరకుఞ్జరాస్యమ్  ।
అజ్ఞానకాననవినాశనహవ్యవాహముత్సాహవర్ధనమహం   సుతమీశ్వరస్య ॥ ౩॥”

శ్లోకత్రయమిదం   పుణ్యం సదాసామ్రాజ్యదాయకమ్  ।
ప్రాతరుత్థాయ   సతతం యః పఠేత్ప్రయతః పుమాన్ ॥ ౪॥
ఇతి స్మరణం కృత్వా భూమిం ప్రార్థయేత్   ।
తత్రమన్త్రః   ।
“సముద్రమేఖలే  దేవి పర్వతస్తనమణ్డలే  ।
విష్ణుపత్ని  నమస్తుభ్యం పాదస్పర్శం క్షమస్వ మే ॥ ౧॥

ఇతి భూమిం సమ్ప్రార్థ్య  శ్వాసానుసారేణ భూమౌ పాదం దత్త్వా బహిర్వ్రజేత్ ॥
ఇతి ప్రాతఃకృత్యమ్  ।
తతోగ్రామాద్వాహిర్నైరృత్యకోణే   జనవర్జితే  ఉత్తరాభిముఖః అనుపానత్కో
వస్త్రేణ  శిరః ప్రావృత్య  మలమోచనం కృత్వామృత్తికయా జలేన చ
యథాసఙ్ఖ్యం  శౌచం కృత్వాహస్తౌ పాదౌ ప్రక్షాల్య  గణ్డూషం  కృత్వా
దన్తధావనం చ కుర్యాత్ ॥
తద్యథా ॥
ఆమ్రచమ్పకాపామార్గద్యన్యతమం   ద్వాదశాఙ్గులం  దన్తకాష్ఠం  గృహీత్వా ప్రార్థయేత్   ।
తత్ర మన్త్రః  ।
“ఆయుర్బలంయశోవర్చః ప్రజాపశుధనాని  చ ।
శ్రియం  ప్రజ్ఞా  చ మేధాం చ త్వం నో దేహి వనస్పతే ॥ ౧॥”

ఇతి సమ్ప్రార్థ్య  ఓం హ్రీఁ  తడిత్స్వాహా ఇతి మన్త్రేణ  కాష్ఠం  ఛిత్త్వా ఓం
క్లీఁ  కామదేవాయ సర్వజనప్రియాయ  నమః ఇత్యనేన దన్తాన్ సంశోధ్య
ఐఁ ఇతి బీజేన జిహ్వాముల్లిఖ్య  దన్తకాష్ఠం  క్షాలయిత్వా నైరృత్యే
శుద్ధదేశే  నిక్షిపేత్ ।
మూలేన మఖం ప్రక్షాల్యాచమ్య  స్నానం కుర్యాత్ ॥
ఇతి శోచక్రియా  ॥
తతః తీర్థస్నానం  మఙ్గలస్నానం  చ సర్వదేవోపయోగిపద్ధతిమార్గేణ 
కృత్వా గృహస్నానం కుర్యాత్ ।

గృహస్నానప్రయోగః
అథ గృహస్నానప్రయోగః  ।
తాత్కాలికోద్ధృతోదకేన  ఉష్ణోదకేన  వా కృత్వా త ను పర్యుషితశీతోదకేన
తామ్రాదిబృహత్పాత్రే  జలం గృహీత్వా తీర్థాన్యావాహయేత్  ॥
తత్ర మన్త్రః  ॥
“గఙ్గే చ యమునే చైవ  గోదావరి సరస్వతి ।
నర్మదే సిన్ధు కావేరి జలేఽస్మిన్ సన్నిధిం కురు ॥ ౧॥
ఓం పుష్కరాద్యాని తీర్థాని  గఙ్గాద్యాః  సరితస్తథా ।

ఆగచ్ఛన్తు పవిత్రాణి  స్నానకాలే సదా మమ ॥౨॥
బ్రహ్మాణ్డోదరతీర్థాని    కరైఃస్పృష్ఠాని   తే ర వే ।
తేన సత్యేన మే దేవ తీర్థం  దేహి దివాకర ॥ ౩॥” ఇతి తీర్థన్యావాహ్య  ॥
ఋతం చ సత్యమితి మన్త్రేణాభిమన్త్ర్య   స్నానం కుర్య్యాత్ ॥
ఏవం స్నానం కృత్వా శుష్కం శుభ్రం  రక్తం  వా కార్పాసవస్త్రం  పరిధాయ
సూర్యాయార్ఘ్యం  దద్యాత్ ॥
తత్ర మన్త్రః  ॥
“ఏహి సూర్య్య సహస్రాంశో  తేజోరాశే జగత్పతే ।
అనుకమ్పయ మాం దేవ గృహాణార్ఘ్యం  నమోఽస్తుతే ॥”

ఇత్యర్ఘ్యం  దత్త్వా స్నానవస్త్రం  పరిపీడ్య ఆచమ్య పఞ్చత్రిపుడ్రం   కృత్వా
రుద్రాక్షమాలాం  ధారయేత్ ॥
తతో జపస్థానే  గత్వా నిత్యనైమిత్తికం  సమాప్య
అశ్వత్థోదుమ్బరప్లక్షానామన్యతమాన్   వితస్తిమాత్రాన్  దశ కీలాన్ ॥
ఓం నమః సుదర్శనాయాస్త్రాయ  ఫట్ ఇతి మన్త్రేణాష్టోత్తరశతాభిమన్త్రితామ్     ॥
“ఓం యే చాత్ర విఘ్నకర్తారో భువి దివ్యతరిక్షగాః ।
విఘ్నభూతాశ్చ యే చాన్యే మమ మన్త్రస్య  సిద్ధిషు  ॥ ౧॥
మయైతత్కీలితం  క్షేత్రం  పరిత్యజ్య విదూరతః ।
అపసర్పన్తు తే సర్వేనిర్విఘ్నం సిద్ధిరస్తు  మే ॥౨॥”

ఇతి మన్త్రద్వయేన  దశదిక్షు దశ కీలాన్ నిఖనేత్ ॥
తతస్తేషు ॥
ఓం సుదర్శనాయాస్త్రాయ  ఫట్ ॥
ఇతి మన్త్రేణ  ప్రత్యేకం  కీలకాన్ సమ్పూజ్య తద్బాహ్యే భూతబలిం దద్యాత్ ॥
తత్ర మన్త్రః  ॥
“యే రౌద్రకర్మాణో  రౌద్రస్థాననివాసినః   ।
మాతరోప్యుగ్రరూపాశ్చ  గణాధిపతయశ్చ యే ॥ ౧॥
విఘ్నభూతాశ్చ యే చాన్యే దిగ్విదిక్షు సమాశ్రితాః  ।
తే సర్వే ప్రీతమనసః  ప్రతిగృహ్ణన్త్విమం    బలిమ్ ॥౨॥

ఇతి మన్త్రద్వయేన  దశదిక్షు బాహ్యే మాషభక్తబలిం దద్యాత్ ॥
ఇతి భూతేభ్యో బలిం దత్త్వా హస్తౌ పాదౌ ప్రక్షాల్యాచామేత్  ॥
తతః
“ఓం అపవిత్రః  పవిత్రోవా  సర్వావస్థాం  గతోఽపి వా ।
యః స్మరేత్పుణ్డరీకాక్షం  స బాహ్యాభ్యన్తరఃశుచిః ॥ ౧॥”

ఇతి మన్త్రేణ  మణ్డపాన్తరం  ప్రోక్ష్య  తత్ర తావత్ ఆసనభూమౌకూర్మశోధనం కార్యమ్ ॥
యత్ర జపకర్తా ఏక ఏవ తదా కూర్మముఖే ఉపవిశ్య జపం తత్రైవ  దీపస్థానం  చ కుర్యాత్
॥
యత్ర బహవః జాపకాస్తత్ర కూర్మముఖోపరి దీపమేవ స్థాపయేత్  ॥
ఏవం కూర్మశోధనం విధాయ తత్రాసనాధో  జలాదినా త్రికోణం  కృత్వా తత్ర ॥
ఓం కూర్మాయ నమః ॥
ఓం హ్రీఁ  ఆధారశక్తికమలాసనాయ నమః ॥
ఓం పృథివ్యై  నమః ॥
ఇతి గన్ధాక్షతపుష్పైః   సమ్పూజ్య తపదురికుశాసనం తదుపరి మృగాజినం
తదుపరి కమ్బలాద్యాసనమాస్తీర్య స్థాపితానాం  త్రయాణామాసనానాముపరి  క్రమేణ
ఓం అనన్తాసనాయ నమః ।
ఓం విమలాసనాయ నమః ।
ఓం పద్మాసనాయ నమః ।
ఇతి మన్త్రత్రయేణ   త్రీన్  దర్భాన్ ప్రత్యేకం  నిదధ్యాత్ ॥
ఏవమాసనం సంస్థాప్య  తత్ర ప్రాఙ్ముఖ  ఉదఙ్ముఖో వా ఉపవిశ్య ఆసనశోధనం కుర్యాత్ ॥
తత్ర మన్త్రః  ॥
పృథ్వీతి మన్త్రస్య  మేరుపృష్ఠ ఋషిః ।
కూర్మో దేవతా ।సుతలఞ్ఛన్దః  । ఆసనే వినియోగః ॥
“ఓం పృథ్వి త్వయా ధృతా లోకా దేవి త్వం విష్ణునాధృతా  ॥
త్వం చ ధారయ మాం దేవి పవిత్రం  కురు చాసనమ్ ॥”

ఇతి మన్త్రేణ  ఆసనం ప్రోక్ష్య  ॥

తతోమూలమన్త్రేణ  శిఖాం బద్ధా ఆచమ్య ప్రాణానాయమ్య  దేశకాలౌ సఙ్కీర్త్య
శ్రీమదుచ్ఛిష్టగణపతిదేవతాప్రీతయే    అముకమన్త్రసిద్ధయే   అముకసఙ్ఖ్యాజపం
తత్తద్దశాంశహోమతర్పణమార్జనబ్రాహ్మణభోజనరూపపురశ్చరణమహం    కరిష్యే ॥
ఇతి సఙ్కలప్య భూతశుద్ధిం  ప్రాణప్రతిష్ఠామన్తర్మాతృకాబహిర్మాతృకా   -

సృష్టిస్థితిసంహారమాతృకాన్యాసం   చ సర్వదేవోపయోగిపద్ధతిమార్గేణ 
కృత్వా గణేశకలామాతృకాన్యాసం చ కుర్యాత్ ॥
తథా చ తత్ర క్రమః  ॥
ఓం అస్య విఘ్నేశాదికలామాతృకాన్యాసస్య గణక ఋషిః ।
నిచృద్గాయత్రీ  ఛన్దః  । వినాయకో దేవతా ।హ్లో బీజాని ।
స్వరాః శక్తయః  ।
సర్వేష్టసిద్ధయే   న్యాసే వినియోగః ॥
ఓం గాఁ హృదయాయ నమః ।
ఓం గీఁ శిరసే స్వాహా ।
ఓం గూఁ శిఖాయై వషట్ ।
ఓం గైఁ  కవచాయహుఁ ।
ఓం గౌఁ నేత్రత్రయాయ   వౌషట్ ।
ఓం గః అస్త్రాయ  ఫట్ ।
ఏవం షడఙ్గన్యాసం  కృత్వా గజాననం ధ్యాయేత్ ॥
అథ ధ్యానమ్ ।
“గుణాఙ్కుశవరాభీతిపాణిరక్తాబ్జహస్తయా  ।
ప్రియయాలిఙ్గితం   రక్తం  త్రినేత్రం   గణపం భజే ॥ ౧॥”

ఏవం ధ్యాత్వా న్యాసం కుర్య్యాత్ ॥
తథా చ తత్ర క్రమః  ॥
ఓం అఁ విఘ్నేశహ్రీభ్యాం  నమః లలాటే । ౧।
ఓం ఆఁ విఘ్నరాజశ్రీభ్యాం  నమః ముఖవృత్తే ।౨।
ఓం ఈఁ వినాయకపుష్టిభ్యాం  నమః దక్షిణనేత్రే । ౩।
ఓం ఈఁ శివోత్తమశాన్తిభ్యాం నమః వామనేత్రే । ౪।
ఓం ఉఁ విఘ్నకృత్స్వస్తిభ్యాం  నమః దక్షిణకర్ణే । ౫।
ఓం ఊఁ విఘ్నహర్తృసరస్వతీభ్యాం నమః వామకర్ణే ।౬।

ఓం ఋఁ గణస్వాహాభ్యాం నమః దక్షిణనాసాపుటే । ౭।
ఓం ౠఁ ఏకదన్తసుమేధాభ్యాం నమః వామనాసాపుటే ।౮।
ఓం ఌఁ ద్విదన్తకాన్తిభ్యాం నమః దక్షిణగణ్డే ।౯।
ఓం ౡఁ గజవక్త్రకామినీభ్యాం  నమః వామగణ్డే । ౧౦।
ఓం ఏఁ నిరఞ్జనమోహినీభ్యాం  నమః ఊర్ధ్వోష్ఠే  । ౧౧।
ఓం ఐఁ కపర్దినటీభ్యాం  నమః అధరోష్ఠే । ౧౨।
ఓం ఓఁ దీర్ఘజిహ్వపార్వతీభ్యాం  నమః ఊర్ధ్వదన్తపఙ్క్తౌ  । ౧౩।
ఓం ఔఁ శఙ్కుకర్ణజ్వాలినీభ్యాం  నమః అధోదన్తపఙ్క్తౌ । ౧౪।
ఓం అఁ వషభధ్వజనన్దాభ్యాం  నమః శిరసి । ౧౫।
ఓం అః గణేశసురేశీభ్యాం నమః ముఖే । ౧౬।
ఓం కఁ గజేన్ద్రకామరూపిణీభ్యాం  నమః దక్షిణబాహుమూలే । ౧౭।
ఓం ఖఁ శూర్పకర్ణోమాభ్యాం  నమః దక్షిణకూర్పరే । ౧౮।
ఓం గఁ త్రిలోచనతేజోవతీభ్యాం  నమః దక్షిణమణిబన్ధే । ౧౯।
ఓం గఁ లమ్బోదరసత్యాభ్యాం నమః దక్షాఙ్గులిమూలే  ।౨౦।
ఓం ఙఁ మహానన్దవిఘ్నేశీభ్యాం  నమః దక్షాఙ్గుల్యగ్రే  ।౨౧।
ఓం చఁ చతుర్మూర్తిస్వరూపిణీభ్యాం నమః వామబాహుమూలే ।౨౨।
ఓం ఛఁ సదాశివకామదాభ్యాం నమః వామకూర్పరే ।౨౩।
ఓం జఁ ఆమోదమదజిహ్వాభ్యాం నమః వామమణిబన్ధే ।౨౪।
ఓం ఝఁ దుర్ముఖభూతిభ్యాం నమః వామాఙ్గులిమూలే  ।౨౫।
ఓం ఞఁ సుముఖభౌతికాభ్యా నమః వామాఙ్గుల్యాగ్రే  ।౨౬।
ఓం టఁ ప్రమోదసితాభ్యాం  నమః దక్షపాదమూలే ।౨౭।
ఓం ఠఁ ఏకపాదరమాభ్యాం నమః దక్షిణజానుని ।౨౮।
ఓం డఁ ద్విజిహ్వమహిషీభ్యాం నమః దక్షిణగుల్ఫే ।౨౯।
ఓం ఢఁ శూరభఞ్జనీభ్యాం  నమః దక్షిణపాదాఙ్గులిమూలే  । ౩౦।
ఓం ణఁ వీరవికరణాభ్యాం నమః దక్షిణపాదాఙ్గుల్యగ్రే  । ౩౧।
ఓం తఁ షణ్ముఖభృకుటీభ్యాం నమః వామపాదమూలే । ౩౨।
ఓం థఁ వరదలజ్జాభ్యాం  నమః వామజానుని । ౩౩।
ఓం దఁ వామదేవదీర్ఘ ఘోణాభ్యాం నమః వామగుల్ఫే । ౩౪।
ఓం ఘఁ వక్రతుణ్డ  ధనుర్ధరాభ్యాం  నమః వామపాదాఙ్గులిమూలే  । ౩౫।
ఓం నఁ ద్విరదయామినీభ్యాం నమః వామపాదాఙ్గుల్యగ్రే  । ౩౬।
ఓం పఁ సేనానీరాత్రిభ్యాం  నమః దక్షిణపార్శ్వే । ౩౭।

ఓం ఫఁ కామాన్ధగ్రామణీభ్యాం   నమః వామపార్శ్వే । ౩౮।
ఓం బఁ మత్తశశిప్రభాభ్యాం  నమః పృష్ఠే । ౩౯।
ఓం భఁ విమత్తలోలలోచనాభ్యాం నమః నాభౌ । ౪౦।
ఓం మఁ మత్తవాహనచఞ్చలాభ్యాం నమః జఠరే । ౪౧।
ఓం యఁ త్వగాత్మభ్యాం జటిదీప్తిభ్యాం హృది । ౪౨।
ఓం రఁ అమృగాత్మభ్యాం ముణ్డిసుభగాభ్యాం  నమః దక్షాంసే । ౪౩।
ఓం లఁ మాంసాత్మభ్యాం ఖడిదుర్భగాభ్యాం నమః కకుది । ౪౪।
ఓం వఁ మేదాత్మభ్యాం నమః వరేణ్యశివాభ్యాం నమః వామాసే । ౪౫।
ఓం శఁ అస్థ్యాత్మభ్యాం  వృషకేతనభగాభ్యాం నమః హృదయాదిదక్షహస్తాన్తమ్  । ౪౬।
ఓం షఁ మజ్జాత్మభ్యాం  భక్తిప్రియభగినీభ్యాం  నమః హృదయాదివామహస్తాన్తమ్  । ౪౭।
ఓం సఁ శుక్రాత్మభ్యాం  గణేశభోగినీభ్యాం నమః హృదయాదిదక్షపాదాన్తమ్ । ౪౮।
ఓం హఁ ప్రాణాత్మభ్యాం  మేఘనాదసుభగాభ్యాం నమః హృదయాదివామపాదాన్తమ్ ।
౪౯।
ఓం ళఁ శక్త్యాత్మభ్యాం వ్యాప్తికాలరాత్రిభ్యాం  నమః జఠరే । ౫౦।
ఓం క్షఁ పరమాత్మభ్యాం గణేశ్వరకాలికాభ్యాం నమః ముఖే౫౧॥
ఇతి సర్వగణేశమన్త్రాఙ్గభూతవిఘ్నేశాదికలామాతృకాన్యాసః   ॥
ఏవం కలాన్యాసం కృత్వా ప్రయోగోక్తన్యాసాదికం  కుర్య్యాత్ ॥
తతః పీఠాదౌ రచితే సర్వతోభద్రమణ్డలే   గణేశమణ్డలే  వా
మణ్డూకాదిపరతత్త్వాన్తపీఠదేవతాః   స్థాపయేత్  ॥
తథా చ ॥
పుష్పాక్షతానాదాయ స్వవామభాగే శ్రీగురుభ్యో  నమః । ౧।
దక్షిణే గణపతయే నమః ।౨।
మధ్యే స్వేష్టదేవతాయై  నమః । ౩।
ఇతి నత్వా పీఠమధ్యే ఓం మఁ మణ్డూకాయ  నమః । ౪।
ఓం కఁ కాలాగ్నిరుద్రాయ  నమః । ౫।
ఓం ఆఁ ఆధారశక్తయే నమః ।౬।
ఓం కూఁ కూర్మాయ నమః । ౭।
ఓం అఁ అనన్తాయ నమః ।౮।
ఓం పృఁ పృథివ్యై  నమః ।౯।
ఓం క్షీఁ క్షీరసాగరాయ నమః । ౧౦।

ఓం రఁ రత్నద్వీపాయ నమః । ౧౧।
ఓం రఁ రత్నవేదికాయై నమః । ౧౨।
ఓం కఁ కల్పవృక్షాయై నమః । ౧౩।
ఓం రఁ రత్నవేదికాయై నమః । ౧౪।
ఓం రఁ రత్నసింహాసనాయ నమః । ౧౫।
ఇత్యుపర్యుపరి సమ్పూజ్య ॥
ఆగ్నేయ్యాం ఓం ధఁ ధర్మ్మాయ నమః । ౧౬।
నైరృత్యాం  ఓం జ్ఞాఁ  జ్ఞానాయ  నమః । ౧౭।
వాయవ్యే ఓం వైఁ  వైరాగ్యాయ  నమః । ౧౮।
ఐశాన్యే ఓం ఐఁ ఐశ్వర్యాయ నమః । ౧౯।
పూర్వ ఓం అఁ అధర్మాయ నమః ।౨౦।
దక్షిణే ఓం అఁ అజ్ఞానాయ  నమః ।౨౧।
పశ్చిమే ఓం అఁ అవైరాగ్యాయ  నమః ।౨౨।
ఉత్తరే ఓం అఁ అనైశ్వర్యాయ  నమః ।౨౩।
ఇతి పూజయేత్ ॥
తతః పునః పీఠమధ్యే ॥
ఓం ఆఁ ఆనన్దకన్దాయ   నమః ।౨౪।
ఓం సఁ సంవిన్నాలాయ నమః ।౨౫।
ఓం సఁ సర్వతత్త్వకమలాసనాయ నమః ।౨౬।
ఓం ప్రఁ  ప్రకృతిమయపత్రేభ్యో   నమః ।౨౭।
ఓం విఁ వికారమయకేసరేభ్యో నమః ।౨౮।
ఓం పఁ పఞ్చాశద్వర్ణాఢ్యకర్ణికాభ్యో   నమః ।౨౯।
ఓం అఁ అర్కమణ్డలాయ  ద్వాదశకలాత్మనే నమః । ౩౦।
ఓం సోఁ సోమమణ్డలాయ  షోడశకలాత్మనే నమః । ౩౧।
ఓం వఁ వహ్నిమణ్డలాయ  దశకలాత్మనే నమః । ౩౨।
ఓం సఁ సత్త్వాయ నమః । ౩౩।
ఓం రఁ రజసే నమః । ౩౪।
ఓం తఁ తమసే నమః । ౩౫।
ఓం ఆఁ ఆత్మనే నమః । ౩౬।
ఓం పఁ పరమాత్మనే నమః । ౩౭।
ఓం యఁ అన్తరాత్మనే నమః । ౩౮।

ఓం హ్రీఁ  జ్ఞానాత్మనే  నమః । ౩౯।
ఓం మఁ మాయాతత్త్వాయ నమః । ౪౦।
ఓం కఁ కలాతత్త్వాయ నమః । ౪౧।
ఓం విఁ విద్యాతత్త్వాయ నమః । ౪౨।
ఓం పఁ పరతత్త్వాయ నమః । ౪౩।
ఏవం పీఠదేవతాః సమ్పూజ్య నవపీఠశక్తీః పూజయేత్ ॥
తద్యథా ।
పూర్వే ఓం తీవ్రాయై  నమః । ౧।
ఆగ్నేయ్యాం ఓం చాలిన్యై  నమః ।౨।
దక్షిణే ఓం నన్దాయై  నమః । ౩।
నైరృత్యే  ఓం భోగదాయై నమః । ౪।
పశ్చిమే ఓం కామరూపిణ్యై  నమః । ౫।
వాయవ్యే ఓం ఉగ్రాయై  నమః ।౬।
ఉత్తరే ఓం తేజోవత్యై  నమః । ౭।
ఐశాన్యే ఓం సత్యాయై నమః ।౮।
పీఠమధ్యే ఓం విఘ్ననాశిన్యై  నమః ।౯।
ఇతి పీఠశక్తీః  సమ్పూజ్య పాత్రాసాదనం  కుర్యాత్ ॥
అథ పాత్రాసాదనప్రయోగః   ॥
తత్ర పాత్రాసాదనం  సర్వదేవోపయోగిపద్ధతిమార్గేణ   సవిస్తరం కృత్వా
అశక్తశ్చేత్సాధారణం కుర్యాత్ ॥
తత్ర క్రమః  ॥
తత్రాదౌ  గన్ధాక్షతాదిపూజోపకరణానిస్వదక్షిణపార్శ్వే  సంస్థాప్య  జలార్థం
బృహత్పాత్రం  వ్యజనం ఛత్రాదర్శచామరాణి  వామపార్శ్వే స్థాపయిత్వా
కలశస్థాపనం  కుర్యాత్ ॥
అథ కలశస్థాపనప్రయోగః   ॥
స్వవామభాగే త్రికోణమణ్డలం   కృత్వా జలేన ప్రోక్ష్య  త్రికోణాన్తర్మాయాం  విలిఖ్యా ॥
ఓం హ్రీఁ  ఆధార్శక్తయై నమః ।
ఇతి సమ్పూజ్య తతోమూలేన నమః ।
ఇతి త్రిపదాధారం  ప్రక్షాల్య  త్రికోణమధ్యే  సంస్థాప్య  తత్రసుదర్శనాయాస్త్రాయ 

ఫట్ ఇతి మన్త్రేణ  కలశం ప్రక్షాల్య  ఆధారోపరి హస్తద్వయేన సంస్థాప్య
రక్తవస్త్రమాల్యాదినా   భూషయిత్వామూలేన నమః ।
ఇతి జలేనాపూర్య ॥
ఓం భూర్భువః స్వః వరుణ ఇహాగచ్ఛ ఇహతిష్ఠ ॥
ఇతి వరుణమావాహ్య స్వేష్టదేవం  ధ్యాత్వా గన్ధపుష్పైః   సమ్పూజయేత్ ॥
ఇతి కలశస్థాపనమ్  ॥
అథ శఙ్ఖస్థాపనప్రయోగః    ॥
స్వదక్షిణే కలశోక్తవిధ్యానుసారేణాధారం సంస్థాప్య  ఓం సుదర్శనాయాస్త్రాయ  ఫట్ ॥
ఇతి శఙ్ఖం  ప్రక్షాల్య  ఆధారోపరి సంస్థాప్య  మూలేన నమః ఇతి జలేనాపూర్య ॥
ప్రణవేన  గన్ధాదిభిః  సమ్పూజ్యాభిమన్త్రయేత్  ॥
“ఓం శఙ్ఖాదౌ  చన్ద్రదైవత్యం   కుక్షౌ వరుణదేవతా ।
పృష్ఠే ప్రజాపతిశ్చైవమగ్రే   గఙ్గా సరస్వతీ ॥ ౧॥
త్రైలోక్యే  తాని తీర్థాని  వాసుదేవస్య చాజ్ఞయా  ।
శఙ్ఖే తిష్ఠన్తి   విప్రేన్ద్ర   తస్మాచ్ఛఙ్ఖం  ప్రపూజయేత్  ॥”

ఇత్యభిమన్త్ర్య  ప్రార్థయేత్   ॥
“ఓం త్వం పురా సాగరోత్పన్నో విష్ణునా  విధృతః కరే ।
నిర్మితః సర్వదేవైశ్చ  పాఞ్చజన్య నమోఽస్తు తే ॥౨॥
పాఞ్చజన్యాయ విద్మహే పావమానాయ ధీమహి ।
తన్నః శఙ్ఖః  ప్రచోదయాత్  ॥” ఇతి ప్రార్థ్య   శఙ్ఖముద్రాం   ప్రదర్శయేత్  ।
ఇతి శఙ్ఖస్థాపనమ్   ॥
ఘణ్టాస్థాపనప్రయోగః  
అథ ఘణ్టాస్థాపనప్రయోగః    ।
స్వవామభాగే ఘణ్టాం  సంస్థాప్య  ।
“ఆగమార్థం  తు దేవానాం గమనార్థం  తు రక్షసామ్ ।
ఘణ్టానాదం  ప్రకుర్వీత  పశ్చాద్ధణ్టాం   ప్రపూజేత్  ॥ ౧॥
“ఓం భూర్భువః స్వః గరుడాయ నమః ఆవాహయామి ।
సర్వోపచారార్థం  గన్ధాక్షతపుష్పాణి  సమర్పయామి నమస్కరోమి ॥

ఇత్యావాహ్య ॥
“ఓం జగద్ధ్వనిమన్త్రమాతః   స్వాహా ॥”

ఇతి మన్త్రేణ  ఘణ్టాస్థితగరుడం   ఘణ్టాం  చ సమ్పూజ్య ప్రణమ్య  గరుడముద్రాం  ప్రదర్శయేత్
॥
ఇతి ఘణ్టాస్థాపనమ్   ॥
తతః శఙ్ఖాత్పూర్వాదిప్రాదక్షిణ్యేన   పాద్యార్ఘ్యాచమనీయమధుపర్కస్నానార్థం 
పఞ్చపాత్రాణి  అశక్తశ్చేత్తర్హి  ఏకమేవ పాత్రం  సన్థాప్య  సామాన్యవిధినా పూజయేత్ ॥
ఏవం పూజాపాత్రాణి  సమ్పాద్య ॥

ప్రాణప్రతిష్ఠాం  
ప్రయోగోక్తే  యన్త్రే మూర్తౌ వా అగ్న్యుత్తారణపూర్వకం ప్రాణాన్ప్రతిష్ఠాపయేత్   ॥
అథ ప్రాణప్రతిష్ఠాప్రయోగః     ॥
ఆచమ్య దేశకాలౌ సఙ్కీర్త్య మమేత్యాదిఅముకగణపతిర్దేవతానూతనయన్త్రే
(మూర్తౌ వా)ప్రాణప్రతిష్ఠాం    కరిష్యే ॥
ఇతి సఙ్కల్ప్య ॥
అస్య శ్రీప్రాణప్రతిష్టామన్త్రస్య      బ్రహ్మవిష్ణుమహేశ్వరా   ఋషయః ।
ఋగ్యజుఃసామానిచ్ఛన్దాంసి  ।
త్రియామయవపుఃప్రాణాఖ్యా   దేవతా । ఆఁ బీజమ్ ।హ్రీఁ  శక్తిః  । క్రోఁ  కీలకమ్ ।
అస్మిన్నూతనయన్త్రే అస్యాం (నూతనమూర్తౌ వా)ప్రాణప్రతిష్ఠాపనే    వినియోగః ।
ఇతి జలం క్షిపేత్ ॥
కరేణాచ్ఛాద్య ।
ఓం ఆఁ హ్రీఁ  క్రోఁ  యఁ రఁ లఁ వఁ శఁ షఁ సఁ హఁ సః సోహఁ ।
అస్య శ్రీమదుచ్ఛిష్టగణపతేః   సపరివారయన్త్రస్య  (మూర్తేర్వా)ప్రాణా  ఇహ ప్రాణాః  ॥ ౧॥
పునః ఓం ఆఁ హ్రీఁ  క్రోఁ  యఁ రఁ లఁ వఁ శఁ షఁ సఁ హఁ సః సోహఁ ।
అస్య శ్రీమదుచ్ఛిష్టగణపతేః   సపరివారయన్త్రస్య  (మూర్తేర్వా) జీవ ఇహ స్థితః  ॥౨॥
ఓం ఆఁ హ్రీఁ  క్రోఁ  యఁ రఁ లఁ వఁ శఁ షఁ సఁ హఁ సః సోహఁ ।
అస్య శ్రీమదుచ్ఛిష్టగణపతేః   సపరివారయన్త్రస్య  (మూర్తేర్వా) సర్వేన్ద్రియాణీహ  స్థిథాని  ॥
౩॥

ఓం ఆఁ హ్రీఁ  క్రోఁ  యఁ రఁ లఁ వఁ శఁ షఁ సఁ హఁ సః సోహఁ ।
అస్య శ్రీమదుచ్ఛిష్టగణపతేః   సపరివారయన్త్రస్య  (మూర్తేర్వా)
వాఙ్మనస్త్వక్చక్షుః శ్రోత్రజిహ్వాఘ్రాణపాణిపాదపాయూపస్థాని     ఇహైవాగత్య
సుఖం చిరం తిష్ఠన్తు  స్వాహా ॥ ౪॥
ఇతి ప్రాణాన్ప్రతిష్ఠాప్య   గర్భాధానాదిపఞ్చదశసంస్కారసిద్ధయే  పఞ్చదశప్రణవావృత్తీః
కృత్వా ।
అనేన శ్రీమదుచ్ఛిష్టగణపతేః   సపరివారయన్త్రస్య  (మూర్తేర్వా)
గర్భాధానాదిపఞ్చదశసంస్కారాన్సమ్పాదయామి ఇతి వదేత్ ॥
ఏవం ప్రాణప్రతిష్ఠాప్రయోగః     ॥
తత ఆవాహనాదిపూజాం కుర్యాత్ ।
తద్యథా ॥
అథావాహనమ్ ।
అక్షతానాదాయ
“దేవేశ భక్తిసులభ పరివారసమన్విత ।
యావత్త్వాం పూజయిష్యామి తావద్దేవ  ఇహావహ ॥ ౧॥
ఆగచ్ఛ భగవన్దేవ  స్థానే  చాత్ర స్థితోభవ  ।
యావత్పూజాం కరిష్యామి తావత్త్వం సన్నిధౌ భవ ॥౨॥”

మూలం పఠిత్వా ఓం భూర్భువః స్వః శ్రీమదుచ్ఛిష్టగణపతిర్దేవతామావాహయామి    ।
ఇత్యావాహనమ్ ॥ ౧॥”

“తవేయం మహిమామూర్తిస్తస్యాం  త్వాం సర్వగ ప్రభో  ।
భక్తిస్నేహసమాకృష్టదీపవత్స్థాపయామ్యహమ్   ॥ ౧॥”

మూలం పఠిత్వా ఓం భూర్భువః స్వః శ్రీమదుచ్ఛిష్టగణపతిదేవ   ఇహ తిష్ఠ ।
ఇతి స్థాపనమ్  ॥౨॥
“అనన్యా తవ దేవేశ మూర్తిశక్తిరియం  ప్రభో  ।
సాన్నిధ్యం కురు తస్యాం త్వం భక్తానుగ్రహతత్పర  ॥ ౧॥”

మూలం పఠిత్వా ఓం భూర్భువః స్వః శ్రీమదుచ్ఛిష్టగణపతిదేవ   ఇహ సన్నిధేహి ।
ఇతి సన్నిధాపనమ్ ॥ ౩॥
“ఆజ్ఞయా  తవ దేవేశ కృపామ్భోధే గుణామ్బుధే ।

ఆత్మానన్దైకతృప్తం  త్వాం నిరుణధ్మి పితర్గురో  ॥”

మూలం పఠిత్వా ఓం భూర్భువః స్వః శ్రీమదుచ్ఛిష్టగణపతిదేవ   ఇహ సన్నిరుధ్య ।
ఇతి సన్నిరోధనమ్ ॥ ౪॥
“అజ్ఞానాద్దుర్మనస్త్వాద్వా   వైకల్యాత్సాధనస్య  చ ।
యదపూర్ణం  భవేత్కృత్యం తదప్యభిముఖో భవ ॥ ౧॥”

మూలం పఠిత్వా ఓం భూర్భువః స్వః శ్రీమదుచ్ఛిష్టగణపతిదేవ   ఇహ సమ్ముఖో భవ ।
ఇతి సమ్ముఖీకరణమ్ ॥ ౫॥
“అభక్తవాఙ్మనశ్చక్షుః శ్రోత్రదూరాతిగద్యుతే   ।
స్వతేజఃపఞ్జరేణాశు  వేష్టితో  భవ సర్వతః ॥ ౧॥”

మూలం పటిత్వా ఓం భూర్భువః స్వః శ్రీమదుచ్ఛిష్టగణపతిదేవ   అవగుణ్ఠిథో  భవః ।
ఇత్యవగుణ్ఠనమ్  ॥౬॥
“యస్య దర్శనమిచ్ఛన్తి దేవాః స్వాభీష్టసిద్ధయే   ।
తస్మై  తే పరమేశాయ స్వాగతం స్వాగతం చ తే ॥ ౧॥”

మూలం పఠిత్వా ఓం భూర్భువః స్వః శ్రీమదుచ్ఛిష్టగణపతయే   నమః సుస్వాగతం
సమర్పయామి ।
ఇతి సుస్వాగతమ్ ॥ ౭॥
“దేవదేవ మహారాజప్రియేశ్వర  ప్రజాపతే  ।
ఆసనం దివ్యమీశాన దాస్యేఽహం పరమేశ్వర ॥ ౧॥
అపరాధో భవత్యేవ సేవకస్య పదేపదే ।
కోఽపరః సహతాం లోకే కేవలం స్వామినం వినా ॥౨॥”

మూలం పఠిత్వా ఓం భూర్భువః స్వః శ్రీమదుచ్ఛిష్టగణపతయే   నమః ఆసనం
సమర్పయామి ।
ఇత్యాసనమ్ ॥౮॥
తతః పార్థయేత్  ॥
తత్ర మన్త్రః  ॥
“స్వాగతం దేవదేవేశ మద్భాగ్యాత్త్వమిహాగతః ।
ప్రాకృతం  త్వం చ దృష్వా మాం బాలవత్పరిపాలయ ॥ ౧॥”

మూలం పఠిత్వా ఓం భూర్భువః స్వః శ్రీమదుచ్ఛిష్టగణపతయే   నమః ప్రార్థనాం 
సమర్పయామి నమస్కరోమి ।

ఇతి ప్రార్థనా   ॥౯॥
అథ పాద్యాదిపూజాప్రయోగః  ॥
“యద్భక్తిలేశశసమ్పర్కాత్పరమానన్దసమ్భవః  ।
తస్మై  తే చరణాబ్జాయ  పాద్యం శుద్ధాయ  కల్పయే ॥ ౧॥”

మూలం పఠిత్వా ఓం భూర్ భువః స్వః శ్రీమదుచ్ఛిష్టగణపతయే   నమః పాద్యం
సమర్పయామి ।
ఇతి పాద్యమ్ ॥ ౧౦॥
తాపత్రయహరం  దివ్యం పరమానన్దలక్షణమ్  ।
తాపత్రయవినిర్ముక్త  తవార్ఘ్యం  కల్పయామ్యహమ్ ॥ ౧॥”

మూలం పఠిత్వా ఓం భూర్భువః స్వః శ్రీమదుచ్ఛిష్టగణపతయే   నమః ఇదమర్ఘ్యం
సమర్పయామి ।
ఇత్యర్ఘ్యః  ॥ ౧౧॥
“వేదానామపి దేవాయ వేదానాం దేవతాత్మనే ।
ఆచామం కల్పయామీశ శుద్ధానాం  శుద్ధి హేతవే ॥ ౧॥”

మూలం పఠిత్వా ఓం భూర్భువః స్వః శ్రీమదుచ్ఛిష్టగణపతయే   నమః ఆచమనీయం
సమర్పయామి ।
ఇత్యాచమనమ్ ॥ ౧౨॥
ఇత్యాచమనం దత్త్వా మధుపర్కపఞ్చామృతస్నానాది చ సర్వదేవోపయోగిపద్ధతిమార్గేణ 
కుర్యాత్ ॥
అశక్తశ్చేజ్జలస్నానం  మధుస్నానం శుద్దోదకస్నానం  చ కుర్యాత్ ॥
తద్యథా ॥
“ గఙ్గాసరస్వతీరేవాపయోష్ణీ  నర్మదాజలైః  ।
స్నాపితోఽసి మయా దేవ తథా శాన్తిం కురుష్వమే ॥ ౧॥”

మూలం పఠిత్వా ఓం భూర్భువఃస్వః శ్రీమదుచ్ఛిష్టగణపతయే   నమః జలస్నానం
సమర్పయామి ।
ఇతి జలస్నానమ్ ॥ ౧౩॥
“తరుణపుష్పసద్భూతం సుస్వాదు మధురం మధు ।
తేజః పుష్టికరం  దివ్యం స్నానార్థం  ప్రతి  గృహ్యతామ్ ॥ ౧॥”

మూలం పఠిత్వా ఓం భూర్ భువః స్వః శ్రీమదుచ్ఛిష్టగణపతయే   నమః మధుస్నానం
సమర్పయామి ॥ ౧౪॥
“గఙ్గాసరస్వతీరేవాపయోష్ణీ  నర్మదాజలైః  ।
స్నాపితోఽసి మయా దేవ తథా శాన్తి కురుష్వ మే ॥ ౧॥”

మూలం పఠిత్వా ఓం భూర్ భువః స్వః శ్రీమదుచ్ఛిష్టగణపతయే   నమః శుద్ధోదకస్నానం
సమర్పయామి ।
ఇతి శుద్ధోదకస్నానమ్  ॥ ౧౫॥
ఏవం స్నానం సమర్పయాచమనం దద్యాత్ ॥
తతః ।
“సర్వభూషాదికేసామ్యే లోకలజ్జానివారణే  ।
మయైవాపాదితే  తుభ్యం వాససీ ప్రతిగృహ్యతామ్  ॥ ౧॥”

మూలం పఠిత్వా ఓం భూర్ భువః స్వః శ్రీమదుచ్ఛిష్టగణపతయే   నమః రక్తవస్త్రం
సమర్పయామి ।
ఇతి రక్తవస్త్రమ్  ॥ ౧౬॥
“నవభిస్తన్తుభిర్యుక్తం త్రిగుణం  దేవతామయమ్ ।
ఉపవీతం చోత్తరీయం గృహాణ పరమేశ్వర ॥ ౧॥”

మూలం పఠిత్వా ఓం భూర్భువఃస్వః శ్రీమదుచ్ఛిష్టగణపతయే   నమః యజ్ఞోపవీతం
సమర్పయామి ।
ఇతి యజ్ఞోపవీతమ్  ॥ ౧౭॥
“శ్రీఖణ్డం   చన్దనం  దివ్యం గన్ధాఢ్యం  సుమనోహరమ్ ।
విలేపనం సురశ్రేష్ట  చన్దనం  ప్రతిగృహ్యతామ్  ॥ ౧॥”

మూలం పఠిత్వా ఓంభూర్భువఃస్వః శ్రీమదుచ్ఛిష్టగణపతయే   నమః గన్ధం  సమర్పయామి
॥
అఙ్గుష్ఠౌ  కనిష్ఠామూలలగ్నౌ  గన్ధముద్రా  ।
ఇతి గన్ధమ్  ॥ ౧౮॥
“అక్షతాశ్చ సురశ్రేష్ట  కుఙ్కుమాక్తాః సుశోభితాః ।
మయా నివేదితా భక్త్యా గృహాణ పరమేశ్వర ॥ ౧॥”

మూలం పఠిత్వా ఓంభూర్భువఃస్వః శ్రీమదుచ్ఛిష్టగణపతయే  నమః అక్షతాన్సమర్పయామి
।

సర్వాఙ్గులీభిర్దద్యాత్   ।
ఇత్యక్షతామ్ ॥ ౧౯॥
“మాల్యాదీని సుగన్ధీని  మాలత్యాదీని వై ప్రభో  ।
మయానీతాని పుష్పాణి గృహాణ పరమేశ్వర ॥ ౧॥”

మూలం పఠిత్వా ఓం భూర్భువఃస్వః శ్రీమదుచ్ఛిష్టగణపతయే   నమః రక్తపుష్పం
సమర్పయామి ॥
తర్జన్యావఙ్గుష్ఠమూలమగ్నే    పుష్పముద్రా ।
ఇతి పుష్పం ౮॥౨౦॥
ఏవం పుష్పాన్తం పూజయిత్వా ప్రయోగోక్తావరణపూజాం  చ కృత్వా ధూపాదిపూజనం
కుర్యాత్ ॥
॥
అథ ధూపాదిపూజాప్రయోగః  ॥
ఫడితి ధూపపాత్రం  సమ్ప్రోక్ష్య నమ ఇతి గన్ధపుష్పాభ్యాం  సమ్పూజ్య పురతో
నిధాయ రం ఇతి వహ్నిబీజేన ఉపరి అగ్నిం సంస్థాప్య  తదుపరి దశాఙ్గం
దత్త్వా ఘణ్టాం  చ నాదయన్ ॥
“వనస్పతిరసోద్భూతో గన్ధాఢ్యో  గన్ధ ఉత్తమః  ।
ఆఘ్రేయః  సర్వదేవానాం ధూపోఽయం ప్రతిగృహ్యతామ్  ॥ ౧॥”

మూలం పఠిత్వా ఓం భూర్భువఃస్వః శ్రీమదుచ్ఛిష్టగణపతయే   నమః ధూపం
సమర్పయామి ॥
ఇతి పఠిత్వా దేవస్య వామభాగే ధూపపాత్రం  సంస్థాప్య
తర్జనీమూలయోరఙ్గుష్ఠయోగో    ధూపముద్రా తాం ప్రదర్శయేత్  ।
ఇతి ధూపమ్ ॥౨౧॥
తతో దీపపాత్రం  గోఘృతేనాపూర్య వర్ణాక్షరతన్తుభిర్వార్తిం  నిక్షిప్య
ప్రణవేన  ప్రజ్వాల్య  ఘణ్టాం  వాదయన్ మన్త్రం  పఠేత్ ॥
“సుప్రకాశో  మహాదీపః సర్వతస్తిమిరాపహః ।
సబాహ్యాభ్యన్తరం జ్యోతిర్దీపోయం  ప్రతిగహ్యతామ్  ॥ ౧॥”

మూలం పఠిత్వా ఓంభూర్భువఃస్వః శ్రీమదుచ్ఛిష్టగణపతయే   నమః దీపం సమర్పయామి
॥

ఇతి పఠిత్వా దేవస్య దక్షిణభాగే నిధాయ మధ్యమే అఙ్గుష్ఠలగ్నే   దీపముద్రా తాం
ప్రదర్శయేత్  ।
ఇతి దీపమ్ ॥౨౨॥
అథ నైవేద్యమ్  ॥
దేవస్యాగ్రే జలేన చతురస్రం  మణ్డలం  కృత్వా స్వర్ణాదినిర్మితం
భోజనపాత్రం  సంస్థాప్య  తన్మధ్యే మోదకం గుడమిశ్రితపాయసం  వా
నిధాయ ఓం యఁ ఇతి వాయు బీజేన ద్వాదశవారాభిమన్త్రితాఽర్ఘజలేన 
సమ్ప్రోక్ష్య మూలేన సంవీక్ష్య అధోముఖదక్షిణహస్తోపరి తద్దృశం
వామం నైవేద్యేనాచ్ఛాద్య  ఓం యఁ ఇతి వాయుబీజం షోడశధా సఞ్జప్య
వాయునా తద్గతదోషాన్  సంశోష్య దక్షిణకరతలే ఓం రఁ ఇత్యగ్నిబీజం
విచిన్త్య తత్పృష్ఠలగ్నం  వామకరతలం కృత్వా నైవేద్యం  ప్రదర్శ్య
ఓం రఁ ఇతి వహ్నిబీజేన షోడశవారం సఞ్జప్య  తదుత్పన్నాగ్నినా తద్దోషం
దగ్ధ్వా  వామకరతలే ఓం వఁ ఇతి అమృతబీజం విచిన్త్య తత్పృష్ఠలగ్నే
దక్షిణకరతలం కృత్వా నైవేద్యం  ప్రదర్శ్య  ॥
పునః ఓం వఁ ఇతి సుధాబీజం షోడశవారం జపిత్వా తదుత్థామృతధారయా
ప్లావితం  విభావ్య మూలమన్త్రేణ  ప్రోక్ష్య  ధేనుముద్రాం  ప్రదర్శ్య
మూలేనాష్టధాభిమన్త్ర్య   గన్ధపుష్పాభ్యాం  సమ్పూజ్య వామాఙ్గుష్ఠేన 
నైవేద్యపాత్రం   స్పృష్ట్వా  దక్షిణకరేణ జలం గృహీత్వా -

“సత్పాత్రసిద్ధిం   సుహవిర్వివిధానేకభక్షణమ్ ।
నివేదయామి దేవేశ సానుగాయ గృహాణ తత్ ॥ ౧॥”

మూలం పఠిత్వా ఓం భూర్భువః స్వః సఙ్గాయ  సపరివారాయ
శ్రీమదుచ్ఛిష్టగణపతయే   నమః నైవేద్యం  సమర్పయామి ఇతి జలముత్సృజ్య
అనామామూలయోరఙ్గుష్ఠయోగే   నైవేద్యముద్రా  తాం ప్రదర్శయేత్  ।
ఇతి నైవేద్యమ్  ॥౨౩॥
అథాన్తఃపటమ్ ॥
“బ్రహ్మేశాద్యైః   సరసమభితః సోపవిష్టైః  సమన్తాచ్ఛిఞ్జద్వాలవ్యజనైకరైర్వీజ్యమానః    సఖీభిః
।
నర్మక్రీడాప్రహసనపరాన్పఙ్క్తిభోక్తౄన్హసన్వై      భుక్తే పాత్రే కనకఘటితే షడ్సాఞ్ఛ్రీగణేశః ॥
౧॥

శాలీభక్తం సుపక్వం శిశిరకరసితం పాయసాపూపసూపం లేహ్యం పేయం
చ చోష్యం సితమమృతఫలం ఘారికాద్యం సుఖాద్యమ్ ।
ఆజ్యం ప్రాజ్యం  సమోజ్యం నయనరుచికరం రాజికైలామరీచస్వాదీయః
శాకరాజీపరికరమమృతాహారజోషం జుషస్వ ॥౨॥” ఇత్యన్తఃపటమ్ ।
॥౨౪॥
“నమస్తే దేవదేవేశ సర్వతృప్తికరం పరమ్ ।
అఖణ్డానన్దసమ్పూర్ణ   గృహాణ జలముత్తమమ్ ॥ ౧॥”

మూలం పఠిత్వా ఓం భూర్ భువః స్వః శ్రీమదుచ్ఛిష్టగణపతయే   నమః జలం
సమర్పయామి ।
ఇతి జలమ్ ॥౨౫॥
పునర్గణ్డూషార్థం    జలం దత్త్వా మూలేన శుద్ధాచమనం  చ దద్యాత్ ॥
అథ తామ్బూలమ్ ॥
“పూగీఫలం మహద్దివ్యం  నాగవల్లీదలైర్యుతమ్   ।
ఏలాచూర్ణాదిభిర్యుక్తం  తామ్బూలం ప్రతిగృహ్యతామ్  ॥ ౧॥”

మూలం పఠిత్వా ఓం భూర్భువఃస్వః శ్రీమదుచ్ఛిష్టగణపతయే   నమః తామ్బూలం
సమర్పయామి ।
ఇతి తామ్బూలమ్ ॥౨౬॥
అథ ఫలమ్ ॥
“ఇదం ఫలం మయా దేవ స్థాపితం  పురతస్త్వ ।
తేన మే సఫలావాప్తిర్భవేజ్జన్మాని  జన్మాని ॥ ౧॥”

మూలం పఠిత్వా ఓంభూర్భువఃస్వః శ్రీమదుచ్ఛిష్టగణపతయే   నమః ఫలం సమర్పయామి
।
ఇతి ఫలమ్ ॥౨౭॥
శక్తశ్చేత్  క్షేత్రాదిదక్షిణాపర్యన్తం  సర్వదేవోపయోగిపద్ధతిమార్గేణ   దత్త్వా ఆరాత్రికం
కుర్య్యాత్ ॥
అథ కర్పూరరాత్రికమ్  ॥
“కదలీగర్భసమ్భూతం కర్పూరం చ ప్రదీపితమ్  ।
ఆరాత్రికమహం  కుర్వే పశ్య మే వరదో భవ ॥ ౧॥”

మూలం పఠిత్వా ఓం భూర్భువఃస్వః శ్రీమదుచ్ఛిష్టగణపతయే   నమః కర్పూరారాత్రికం
సమర్పయామి ।
ఇతి పఠిత్వా మూలేన దేవోపరి నేత్రాదిపాదపర్యన్తం  నవవారం త్రివారం  వా భ్రామయేత్
ఘణ్టాం  చ నాదయేత్ ।
ఇతి కర్పూరారాత్రికమ్  ॥౨౮॥
అథ ప్రదక్షిణా  ॥
“యాని కాని చ పాపాని జన్మాన్తరకృతాని వై ।
తాని సర్వాణి నశ్యన్తు ప్రదక్షిణపదేపదే  ॥ ౧॥” ఇతి మన్త్రేణ  తిస్రః  ప్రదక్షిణా  దద్యాత్ ॥
మూలం పఠిత్వా ఓం భూర్భువఃస్వః శ్రీమదుచ్ఛిష్టగణపతయే   నమః ప్రదక్షిణాం
సమర్పయామి ।
ఇతి ప్రదక్షిణా  ॥౨౯॥
అథ పుష్పాఞ్జలిః  ॥
“నానాసుగన్ధపుష్పాణి  యథాకాలోద్భవాని చ ।
పుష్పాఞ్జలిం  మయా దత్తం గృహాణ పరమేశ్వర్ ॥ ౧॥”

మూలం పఠిత్వా ఓం భూర్భువఃస్వః శ్రీమదుచ్ఛిష్టగణపతయే   నమః పుష్పాఞ్జలిం
సమర్పయామి ।
ఇతి పుష్పాఞ్జలిః  ॥ ౩౦॥
అథ సాష్టాఙ్గప్రణామః    ।
“ప్రపన్నం పాహిమామీశ భీతం మృత్యుగ్రహణర్వాత్ ॥”ఇతి వదన్సాష్టాఙ్గప్రణామే   నామ
నివేదయేత్ ॥ ౩౧॥
తత్స్తుతిపాఠేణ  దేవం స్తుత్వా బద్ధాఞ్జలిపూర్వకం   క్షమాపయేత్ ॥
“జ్ఞానతోఽజ్ఞానతో   వాథ యన్మయా క్రియతేఽశివమ్  ।
మమ కృత్యమిదం సర్వమితి దేవ క్షమస్వమే ॥ ౧॥” అపరాధసహస్రాణి
క్రియన్తేఽహనిర్శం  మయా ।
దాసోహమితి మాం మత్త్వా క్షమస్వ పరమేశ్వర ॥౨॥
అపరాధో భవత్యేవ సేవకస్య పదేపదే ।
కోఽపరః సహతాం లోకే కేవలం స్వామినం వినా ॥ ౩॥
భూమౌస్ఖలితపాదానాం  భూమిరేవావలమ్బనమ్ ।

త్వయి జాతా పరాధానాం త్వమేవ శరణం శివ ॥ ౪॥” ఇతి బద్ధాఞ్జలి   పూర్వకం
క్షమాపనమ్ ॥౩౨॥
అథ ప్రార్థనా   “యదుక్తం యది భావేన పత్రం  పుష్పం ఫలం జలమ్ ।
నివేదితం చ నైవేద్యం  గృహాణ త్వనుకమ్పయా ॥ ౧॥” ఇతి ప్రార్థ్య   దేవస్య దక్షిణకరే
కిఞ్చిజ్జలం  దద్యాత్ ।
ఇతి ప్రార్థనా   ॥ ౩౩॥
తతః పశ్చాత్సర్వదేవోపయోగిపద్ధతిమార్గేణ   మాలాయాః సంస్కారాన్ కుర్యాత్ ॥
అశక్తశ్చేత్సాధారణసంస్కారం కుర్యాత్ ॥
తథా చ జపమాలామానీయ క్వచిత్పాత్రే వామహస్తేనాచ్ఛాద్య
మూలేనార్ఘ్యోదకేనాభ్యుక్ష్య
“ఓం మాలేమాలే మహామాయే సర్వశక్తి  స్వరూపిణి ।
చతుర్వర్గస్త్వయి   న్యస్తస్తస్మాత్త్వం  సిద్ధిదా  భవ ॥ ౧॥”

ఇత్యనేన గ న్ధ పుష్పాభ్యాం సమ్పూజ్య తతో దేవతానివేదితమోదకం తామ్బూలం
వా స్వయం భుక్తా పునః “అవిఘ్నం కురు మాలే త్వం సర్వకార్యేషు సర్వదా ॥”

ఇతి మన్త్రేణ  దక్షిణహస్తే మాలామాదాయ హృదయే ధారయన్ స్వేష్టదేవతాం
ధ్యాత్వా మధ్యమాఙ్గులిమధ్యపర్వాణి  సంస్థాప్య  జ్యేష్ఠాగ్రేణ   భ్రామయిత్వా
ఏకాగ్రచిత్తో  మన్త్రార్థం   స్మరన్ యథాశక్తిమూలమన్త్రం  జపేత్ ॥
జపాన్తే - “ఓం త్వం మాలే సర్వదేవానాం ప్రీతిదా  శుభదా మమ ।
శుభం కురుష్వ మే భద్రే యశో వీర్యం చ దేహి మే ॥ ౧॥”

ఓం హ్రీఁ  సిద్ధ్యై  నమః ॥
ఇతి మాలాం శిరసి నిధాయ గోముఖీం రహసి స్థాపయేత్  ॥
నాశుచిః స్పర్శయేత్ ।
నాన్యస్మై  దద్యాత్ ।
అశుచిస్థానే  న నిధాపయేత్ ।
స్వయోనిద్గాప్తాం  కుర్యాత్ ।
తతః కవచస్తోత్రసహస్రనామాదికం   పఠిత్వా పునః మూలమన్త్రస్య  ఋష్యాది
న్యాసం కరన్యాసం హృదయాదిషడఙ్గన్యాసం  చ కృత్వా పఞ్చోపచారైః
సమ్పూజ్య పుష్పాఞ్జలిం  దద్యాత్ ।
తతః అర్ఘోదకేన  చులుకమాదాయ -

“ఓం గుహ్యాతిగుహ్యగోప్తా త్వం గృహాణాస్మ్త్కృతం  జపమ్ ।
సిద్ధిర్భవతు  మే దేవ త్వత్ప్రసాదాత్త్వసి స్థిథిః  ॥ ౧॥”

ఓం ఇతః పూర్వం ప్రాణబుద్ధిదేహధర్మాధికారతో 
జాగ్రత్స్వప్నసుషుప్తితుర్యావస్థాసు   మనసా వాచా కర్మణా హస్తాభ్యాం
పద్భ్యాముదరేణ శిశ్నా యత్స్మృతం యదుక్తం యత్కృతం తత్సర్వం
బ్రహ్మార్పణం  భవతు స్వాహా ॥
మాం మదీయం చ సకలం శ్రీమదుచ్ఛిష్టగణపతిదేవతాయై   సమర్పయామి నమః ॥
ఓం తత్సదితి బ్రహ్మార్పణం  భవతు ॥
ఇతి దేవదక్షిణకరే జపసమర్పణ జలం దత్త్వా కృతాఞ్జలిపూర్వకం  క్షమాపనం కుర్యాత్
॥
అథ క్షమాపనమ్ ॥
“ఆవాహనం న జానామి న జానామి విసర్జనమ్  ।
పూజాభాగం న జానామి త్వం గతిః పరమేశ్వర ॥ ౧॥
కర్మణా మనసా వాచా త్వత్తో నాన్యా గతిర్మమ ।
అన్తశ్చరసి భూతానామిష్టస్త్వం   పరమేశ్వర ॥౨॥
అన్యథా శరణం నాస్తి త్వమేవ శరణం మమ ।
తస్మాత్కారుణ్యభావేన రక్షస్వ పరమేశ్వర ॥ ౩॥
శతయోని సహస్రాణాం  సహస్రేషు  వ్రజామ్యహమ్  ।
తేషు చేష్టాచలా  భక్తిరచ్యుతాస్తు సదా త్వయి ॥ ౪॥
గతం పాపం గతం దుఃఖం గతం దారిద్ర్యమేవ  చ ।
ఆగతా సుఖసమ్పత్తిః పుణ్యాచ్చ తవ దర్శనాత్ ॥ ౫॥
మన్త్రహీనం  క్రియాహీనం  భక్తిహీనం సురేశ్వర ।
యత్పూజితం మయా దేవ పరిపూర్ణం  తదస్తు మే ॥౬॥
యదక్షరపదభ్రష్టం   మాత్రాహీనం  చ యద్భవేత్ ।
తత్సర్వం క్షమ్య తాం దేవ ప్రసీద  పరమేశ్వర ॥ ౭॥
దేవో దాతా చ భోక్తా చ దేవరూపమిదం జగత్ ।
దేవం జపతి సర్వత్రయో  దేవః సోహమేవ హి ॥౮॥
క్షమస్వ దేవదేవేశ క్షమ్యతే భువనేశ్వర ।

తవ పాదామ్బుజే నిత్యం నిశ్చలా భక్తిరస్తు మే”॥౯॥
ఇతి కృతాఞ్జలిః  ప్రార్థయిత్వా   తతః శఙ్ఖముద్ధృత్య   దేవోపరి భ్రామయిత్వా  ॥
“సాధు వాసాధు వా కర్మ యద్యదాచరితం మయా ।
తత్సర్వం కృపయా దేవ గృహాణారాధనం మమ”॥ ౧॥
ఇత్యుచ్చరన్దేవస్య  దక్షిణహస్తే కిఞ్చిజ్జలం  దత్త్వా ప్రాగ్వదర్ఘ్యం 
దేవశిరసి దత్త్వా శఙ్ఖం  యథాస్థానే  నివేశ్య ములేన
దేవోచ్ఛిష్టనైవేద్యాదికం   శిరసి ధృత్వా దేవభక్తేషు విభజ్య
స్వయం భుక్తా బలీత్యాదికం గతసారనైవేద్యం  చ తదుచ్ఛిష్టభోజినే
ఇతి నివేదయేత్ ॥
అథ విసర్జనమ్  ॥
“గచ్ఛగచ్ఛ పరస్థానే  స్వస్థానే  పరమేశ్వర ।
యం హి బ్రహ్మాదయో  దేవా న విన్దుఃపరమం  పదమ్”॥ ౧॥
ఇత్యక్షతాన్నిక్షిప్య దేవంస్వహృదయమధ్యే స్థాపయేత్  ॥
తద్యథా -

“తిష్ఠ తిష్ఠ పరస్థానే  స్వస్థానే  పరమేశ్వర ।
యత్ర బ్రహ్మాదయోదేవాః  సర్వే తిష్ఠన్తి   మే హృది”॥ ౧॥
ఇతి దేవం హృదయే సంస్థాప్య  మానసోపచారైః  సమ్పూజ్య స్వాత్మానం దేవరూపం
భావయన్ యథాసుఖం విహరేత్ ॥
అయం సర్వగణపతిపూజాక్రమః  సాధారణః ॥
ఇతి శ్రీమదుచ్ఛిష్టగణపత్యుపాసనాపఞ్చరత్నే 
శ్రీమదుచ్ఛిష్టగణపతిపూజాపద్ధతి    నిరూపణం నామ (పఞ్చాఙ్గే ) ద్వితీయ రత్నమ్ ॥౨॥
ఇతి ఉచ్ఛిష్టగణపతిపూజాపద్ధతిః   సమాప్తా ।
Encoded and proofread by Krishna Vallapareddy

Uchchishtaganapati Puja Paddhati

pdf was typeset on December 3, 2021

uchChiShTagaNapatipUjApaddhatiH.pdf 23



ఉచ్ఛిష్టగణపతిపూజాపద్ధతిః 

Please send corrections to sanskrit@cheerful.com

24 sanskritdocuments.org


	Document Information
	Document Text
	గణేశాప్రాతఃస్మరణమ్
	గృహస్నానప్రయోగః
	ప్రాణప్రతిష్ఠాం

	Document Credits

